
Frumvarp til laga

um breytingu á lögum nr. 50/2004, um siglingavernd.

(Lagt fyrir Alþingi á 132. löggjafarþingi 2005-2006)

_________

1. gr.

2. gr. laganna orðast svo:

Lög þessi gilda um eftirgreindar gerðir skipa ef þau eru notuð í millilandasiglingum: 
   a. farþegaskip, þ.m.t. háhraðaför, 

   b. flutningaskip 500 brúttótonn eða stærri og

   c. færanlega borpalla.

Lög þessi gilda um farþegaskip í innanlandssiglingum í flokki A, í samræmi við skilgreiningu í reglugerð nr. 666/2001, um öryggi farþegaskipa í innanlandssiglingum.

Lög þessi gilda um útgerðir þeirra skipa sem nefnd eru í 1. og 2. mgr. og hafnaraðstöðu þar sem slíkum skipum er þjónað.

Markmið laga þessara er að tryggja vernd skipa, áhafna, farþega, farms og hafnaraðstöðu fyrir hvers kyns ógn af hryðjuverkum og öðrum ólögmætum aðgerðum.

2. gr.

Eftirfarandi breytingar verða á 4. gr. laganna

Á eftir orðinu ,,Landhelgisgæslu” í 1. mgr. kemur ,,Vaktstöð siglinga”.

Við 4. gr. bætist ný málsgrein, svohljóðandi: 

Siglingastofnun Íslands annast eftirlit með framkvæmd laga þessara og reglu​gerða sem settar eru á grundvelli þeirra.Við framkvæmd eftirlits með siglingavernd skal fulltrúum Siglingastofnunar heimill aðgangur að athafnasvæðum, mannvirkjum, búnaði, gögnum og skjölum, eftir því sem telja má nauðsynlegt vegna eftirlitsins. Siglingastofnun er heimilt að krefjafulltrúa hafna og útgerða, sem reglur um siglingavernd taka til, um þá aðstoð sem þörf er á.

3. gr.

Við 5. gr. laganna bætast tvær nýjar málsgreinar, sem orðast svo:

Áður en skip kemur til hafnar skal Siglingastofnun heimilt að krefja það um allar  upplýsingar sem þau telja nauðsynlegar vegna siglingaverndar og vernd íslenskra hafna m.a. um vástig, tíu síðustu viðkomuhafnir, tengsl skips við önnur skip, verndarráðstafanir og skírteini þau sem kveðið er á um í lögum þessum, og skal skip halda skrá yfir slíkar upplýsingar sem taka til síðustu tíu skipta sem skipið kom til hafnaraðstöðu.

Ef sýnt þykir að ætla að skip uppfylli ekki reglur um siglingavernd, og tilraunir til þess að fá úr því bætt skila ekki árangri, er Siglingastofnun heimilt að leggja farbann á skip, vísa því frá höfn, krefjast þess að það verði fært innan hafnar, á milli hafna og að gerðar verði aðrar nauðsynlegar ráðstafanir, til þess að koma í veg fyrir brot á reglum um siglingavernd. Útgerð skips er skylt að verða við fyrirmælum Siglingastofnunar skv. þessari málsgrein. 

4. gr. 

1. málsl. 2. mgr. 9. gr. orðast svo: 

Höfnum er heimilt að innheimta sérstakt gjald, siglingaverndargjald, af vörum sem umskipað er, lestaðar eru eða landað í höfn. 

5. gr.

Eftirfarandi breytingar verða á 11. gr. laganna:

Við upptalningu í 2. mgr. bætist: meðhöndlun trúnaðarskjala, eftirlit, útgáfa skírteina verndarfulltrúa.

Við upptalningu í 3. mgr .bætist: vöktun og afmörkun hafnaraðstöðu og haftasvæða, meðhöndlun trúnaðarskjala, eftirlit, útgáfa skírteina verndarfulltrúa.

6. gr.

Við lögin bætist ný grein, sem verður 12. gr., og orðast svo:

Svipting réttinda

Siglingastofnun Íslands er heimilt að afturkalla skírteini sem veitt eru á grundvelli laga þessara, ef lögmætur handhafi þess fullnægir ekki lengur skilyrðum til að öðlast slíkt skírteini eða vera skírteinishafi, sbr. 6. mgr. 4. gr. laga þessara. Skal slík svipting vera tímabundin eða ákvörðuð til þess tíma þegar endanleg ákvörðun dómstóls um sviptinguna liggur fyrir. 

Sé um að ræða alvarlegt brot í starfi, þar á meðal brot á trúnaðarskyldum, skal Siglingastofnun heimilt að svipta viðkomandi starfsréttindum þegar í stað.

7. gr.

12. gr. laganna, sem verður 13. gr., orðast svo:

Brot gegn ákvæðum 4. - 8. gr. eða reglum sem settar eru á grundvelli þessara laga og tengjast þeim greinum varða sektum nema þyngri refsing liggi við eftir öðrum lögum. 

Sektir má jafnt gera lögaðila sem einstaklingi. Ákvarða má lögaðila sekt þótt sök verði ekki sönnuð á fyrirsvarsmenn eða starfsmenn hans eða aðra þá einstaklinga sem í þágu hans starfa, enda hafi brotið orðið eða getað orðið til hagsbóta fyrir lögaðila.  Með sama skilorði má einnig gera lögaðila sekt ef fyrirsvarsmenn eða starfsmenn hans eða aðrir einstaklingar sem í þágu hans starfa hafa gerst sekir um brot. Lögaðili ber ábyrgð á greiðslu sektar sem starfsmaður hans er dæmdur til að greiða vegna brota á lögum þessum enda séu brot tengd starfi hans hjá lögaðilanum.

8. gr.

Við 13. gr. laganna, sem verður 14. gr., bætist við ný málsgrein, svohljóðandi: 

Lög þessi eru sett til innleiðingar reglugerð Evrópuþingsins og ráðsins (EB) nr. 725/2004 frá 31. mars 2004 um aukið öryggi skipa og öruggari hafnaraðstöðu, sem vísað er til í lið 56o. lið í XVIII. viðauka samningsins um Evrópska efnahagssvæðið, eins og honum var breytt með ákvörðun sameiginlegu EES-nefndarinnar, nr. 14/2005, reglugerð framkvæmdastjórnarinnar (EB) nr. 884/2005 frá 10. júní 2005 um eftirlit framkvæmdastjórnarinnar á sviði siglingaverndar og tilskipun Evrópuþingsins og ráðsins 2005/65/EB frá 26. október 2005 um aukna hafnavernd.

9. gr.

Lög þessi öðlast þegar gildi.

Athugasemdir við lagafrumvarp þetta

Með frumvarpi þessu eru gerðar breytingar á lögum um siglingavernd nr. 50/2004, einkum með hliðsjón af reglugerð Evrópuþingsins og ráðsins (EB) nr. 725/2004 frá 31. mars 2004 um aukið öryggi skipa og öruggari hafnaraðstöðu, reglugerð framkvæmdastjórnarinnar (EB) nr.  844/2005 frá 10. júní 2005 um eftirlit framkvæmda-stjórnarinnar á sviði siglingaverndar og tilskipun Evrópuþingsins og ráðsins 2005/65/EB frá 26. október 2005 um aukna hafnavernd. 

Þann 12. desember 2002 var samþykkt innan Alþjóðasiglingamálastofnunarinnar (IMO) að gera breytingar á alþjóðasamþykktinni um öryggi mannslífa á hafinu, SOLAS, og taka inn í hana ákvæði til að fyrirbyggja hryðjuverk og aðrar ógnanir á höfunum. Til þess að innleiða í íslenskan rétt alþjóðlegar reglur og skuldbindingar á sviði siglinga​​verndar voru á Alþingi sett lög nr. 50/2004, um siglingavernd, sem tóku gildi 1. júlí 2004. Gilda lögin um skip sem notuð eru í millilandasiglingum, nánar tiltekið flutningaskip yfir 500 brúttótonnum og farþegaskip, og aðila sem þjóna þessum skipum. Áðurnefndum reglugerðum Evrópusambandsins er ætlað að samræma þessar reglur meðal aðildarríkjanna. Til að innleiða reglugerðirnar í íslenskan rétt er nauðsynlegt að gera breytingar á lögum nr. 50/2004.

Breytingarnar sem lagðar eru til í frumvarpinu eru í meginatriðum þessar:

Útvíkkun á gildissviði laganna

Til þess að hægt sé að innleiða reglugerð 725/2004/EB, með setningu reglugerðar á grundvelli laga um siglingavernd, er nauðsynlegt að gera breytingu á gildissviði laganna, til þess að reglugerðin hafi næga lagastoð.

Kveðið á um áhættumat

Samkvæmt reglugerð 725/2004/EB skulu aðildarríkin vera búin að ákveða fyrir 1. júlí 2007 hvort ákvæðum reglugerðarinnar, sem tekur til farþegaskipa í innanlandssiglingum, skuli beitt um önnur skip sem veita þjónustu innanlands og útgerðarfélög og hafnaraðstöðu sem þeim tengjast. 

Heimildir Siglingastofnunar og aðila á vegum framkvæmdastjórnarinnar

Reglugerð 725/2004/EB kveður á um skoðanir og eftirlit á framkvæmd siglingaverndar í aðildarríkjunum og reglugerð 844/2005/EB hefur að geyma nánari útlistun á framkvæmd og víðtæki þessa eftirlits. Þar er m.a. kveðið á um að aðildarríkin skuli tryggja eftirlitsaðilum aðgang að skipum, hafnaraðstöðu og fleiri stöðum, aðgang að öllum skjölum sem tengjast siglingavernd og heimildir til að krefja þriðja aðila um nauðsynlega aðstoð við eftirlitið.

Einnig er í lögunum kveðið á um heimildir Siglingastofnunar til þess að bregðast við brotum á reglum um siglingavernd, t.d. til kyrrsetningar skipa, og aukið er við viðurlaga​ákvæði laganna til samræmis við það.

Um 1. gr.

Lagt er til að breytingar verði gerðar á núverandi 2. mgr. greinarinnar og bætt við nýrri málsgrein.

Í 2. mgr. er nýtt ákvæði, sem víkkar gildissvið laganna frá því sem nú er, með því að bæta við skipum í flokki A, og vísað í því skyni til flokkunar reglugerðar um öryggi farþegaskipa í innanlandssiglingum, eftir því á hvaða hafsvæðum þau starfa, en núverandi reglugerð er nr. 666/2001, og skilgreininguna sem um ræðir má finna í 4. gr. hennar.

3. mgr. er að stofni til eins og núgildandi 2. mgr. 1.gr., en útgerðum skipa hefur verið bætt við, til þess að gildissvið laganna sé ekki þrengra en gildissvið áðurnefndra reglugerða framkvæmdastjórnarinnar, sem innleiða á í íslenskan rétt. Í sama skyni er búið að taka orðin ,,sem stunda millilandasiglingar” út úr málsgreininni.

Um 2. gr.

Lagt er til að vaktstöð Siglinga sem sett var á fót með lögum nr. 41/2003 sé bætt við upptalningu þeirra aðila sem fara með framkvæmd siglingaverndar.

Í 2. mgr. er lagt til að Siglingastofnun sé eftirlátnar vissar heimildir, innan þeirra takmarkana sem leiða af lögum um siglingavernd og reglugerðum sem settar eru á grundvelli þeirra, m.a. með hliðsjón af reglugerð 844/2005/EB. 

Um 3. gr.

Í greininni er lagt til að sett verði heimild fyrir Siglingastofnun til þess að beita tilteknum ráðstöfunum, þegar talið er að brotið hafi verið gegn reglum um siglingavernd og til almenns eftirlits, t.d. með því að um borð séu gild siglingaverndarskírteini 

Í fyrri málsgreininni er lögð til heimild til handa stjórnvöldum til að krefja skip upplýsinga sem varða siglingavernd. Samkvæmt gildandi reglum um vaktstöð siglinga skulu öll erlend skip tilkynna komu sína þegar þau halda inn í íslenska efnahagslögsögu, og íslensk skip skulu tilkynna staðsetningu sína með vissu millibili gegnum sjálfvirkt tilkynningarkerfi. Gera má ráð fyrir að krafið verði um upplýsingar eftir að skip tilkynnir um sig með þessum hætti.

Í 2. mgr. er mælt fyrir um hversu langt má ganga í beitingu ráðstafana þegar grunur leikur á um ófullnægjandi siglingaverndarráðstafanir skips. Seinni málsliður greinarinnar á sér fyrirmynd í 135. gr. loftferðalaga nr. 60/1998.

Um 4. gr.

Hér er lagt til að höfnum sé heimilt að innheimta siglingaverndargjald, en í í gildandi lögum er gert ráð fyrir að höfnum sé það skylt. Með þessari breytingu er stefnt að auknu aðhaldi í kostnaði við farmvernd. 

Um 5. gr.

Lagt er til að bætt verði við heimildir ráðherra til þess að setja í reglugerð nánari útfærslu á ákvæðum um siglingavernd, til innleiðingar reglugerða Evrópusambandsins þeirra sem nefndar eru í 8. gr. frumvarpsins.

Um 6. gr.

Hér er lagt til að Siglingastofnun verði veittar heimildir til þess að svipta menn starfsréttindum sem stofnunin hefur gefið út, uppfylli þeir ekki skilyrði laganna og reglugerða sem settar eru á grundvelli þeirra, til þess að gegna því starfi sem réttindin veita heimild til. Í 1. mgr. er gert ráð fyrir tímabundinni sviptingu, þegar viðkomandi hefur misst hæfi til þess að vera með réttindi.

Í 2. mgr. er lagt til að þegar um alvarleg brot í starfi er að ræða eða réttindahafi hefur með öðrum hætti hagað sér á þann hátt að óásættanlegt verður að telja að hann beri réttindin, þá geti Siglingastofnun svipt hann réttindunum samstundis.

Um 7. gr.

Hér er lögð til breyting á viðurlagaákvæði laganna og úrræði dómstóla vegna brota á lögunum aukin. Samkvæmt reglugerðum 725/2004/EB og 844/2005/EB, sem ætlunin er að innleiða, með stoð í lögunum, skulu stjórnvöld beina athugasemdum til þeirra aðila sem ekki fara að lögunum og gerðum sem settar eru á grundvelli þeirra, og í einhverjum tilvikum beita þvingunarráðstöfunum vegna þessa (s.s. farbanni). Samkvæmt 1. mgr. er ekki gert ráð fyrir fangelsisrefsingum vegna brota á lögunum, enda má vænta þess að þegar um alvarlegri brot er að ræða, þá muni þau falla undir ákvæði almennra hegningarlaga.

Í 2. mgr. er að finna ákvæði um hlutlæga ábyrgð lögaðila vegna brota sem verða hjá honum og tengjast starfsemi hans, auk ábyrgðar á sektargreiðslum starfsmanna sem dæmdar eru vegna starfa í þágu lögaðilans. Hlutlæg ábyrgð getur m.a. átt við þótt ekki sé hægt að benda á hvaða starfsmaður er ábyrgur.

Um 8. gr.

Hér eru talda upp þær gerðir Evrópusambandsins sem innleiddar verða við gildistöku laga þessara, sbr. ákvæði samningsins um Evrópska efnahagssvæðið. 

Um 9. gr.

Greinin þarfnast ekki skýringar.

